
Y dystiolaeth am fodolaeth organau 
Ceir digon o dystiolaeth mewn cofnodion eglwysi 
ac eglwysi cadeiriol am fodolaeth organau 
a’u chwaraewyr yn y cyfnod cyn y Diwygiad 
Protestannaidd, ond dim ond tri darn o organau 
Prydeinig o’r oesoedd canol diweddar sydd wedi 
goroesi:  dwy gist wynt o Suffolk a rhan o gas yr 
organ o Eglwys Sant Steffan, Hen Faesyfed, Powys.

Y darnau sydd wedi goroesi o’r cyfnod cyn y Diwygiad Protestannaidd:  
cist wynt c.1535 a addaswyd fel drws tŷ llaeth mewn tŷ yn Wetheringsett; 
ail gist wynt y cafwyd hyd iddi yn y cwt elor yn Eglwys Wingfield;  
a darlun o gas organ Hen Faesyfed c.1510–30, fel yr oedd cyn cael ei adfer 
yn y bedwaredd ganrif ar bymtheg.

Mynd ati i wneud yr organ newydd
Roedd yr adeiladwyr organau, Goetze and Gwynn, eisoes wedi gwneud 
offerynnau wedi’u seilio ar y darnau o Wetheringsett a Wingfield 
(2001–2). Yna aethant ati i lunio trydydd offeryn ar gyfer eglwys  
ganoloesol Sant Teilo, a oedd yn cael ei hailadeiladu fel yr oedd tua 1520  
yn Amgueddfa Werin Cymru yn Sain Ffagan.
Mae braslun rhagarweiniol yr organ newydd yn dangos peth dylanwad o gas Hen 
Faesyfed, gan adlewyrchu cymeriad Cymreig i’r offeryn; patrymwyd y pibellau ar y rhai 
cynharaf sydd wedi goroesi yng Ngorllewin Lloegr, o ganol yr ail ganrif ar bymtheg. 

